ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2022 ԹՎԱԿԱՆԻ ՓԵՏՐՎԱՐԻ 17-Ի N 169-Լ ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԵՎ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2022 ԹՎԱԿԱՆԻ ԱՊՐԻԼԻ 7-Ի N 453-Լ ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ 

1. Իրավական ակտի անհրաժեշտությունը (նպատակը)
ՀՀ կառավարության 2022 թվականի փետրվարի 17-ի N 169-Լ որոշմամբ սահմանվել է Լեռնային Ղարաբաղի առանձին շրջաններից տեղահանված ընտանիքների համար բնակարանային մատչելիության ապահովման պետական աջակցության ծրագիրը, որի շրջանակներում 04.07.2022 թ. դրությամբ ստացվել է 3780 դիմում։ 169-Լ որոշման 21-րդ կետում նշված ընտանիքների քանակը (3,230 ընտանիք)  սահմանվել է պոտենցիալ շահառուների նախնական ուսումնասիրության արդյունքում, սակայն Լեռնային Ղարաբաղի կառավարության կողմից  ներկայացված շահառուների վերջին ցուցակի համաձայն պոտենցիալ շահառուների թիվը կազմում է 4,040 ընտանիք։ Բացի այդ, հավաստագրերի ստացման նպատակով 19.09.2022թ. դրությամբ Միասնական սոցիալական ծառայությանն է դիմել 4,025 անձ, սակայն հարկ է նկատի ունենալ, որ նշված դիմումների մեջ բազմաթիվ են դեպքերը, երբ նույն ընտանիքի տարբեր անդամներ ներկայացրել են առանձին դիմումներ, ինչի արդյունքում կարող են էականորեն տարբերվել պոտենցիալ շահառուների, դիմումների և իրական շահառուների թվերը, ինչն էլ իր հերթին իր ազդեցությունը կթողնի ծրագրի բյուջեի վրա։    
Նախագծի նպատակն է սահմանել այնպիսի սահմանաչափեր և չափանիշներ, որոնք նվազագույնի կհասցնեն հիփոթեքային վարկի շրջանակներում շահառուների՝ սեփական միջոցներով մարումներ կատարելու պարտավորությունը, ինչպես նաև կբացառեն չարաշահումների հնարավորությունները։   
1.1. Կարգավորման հարաբերությունների ներկա վիճակը և առկա խնդիրները 
Լեռնային Ղարաբաղի տարածքային կառավարման և ենթակառուցվածքների նախարարության կողմից նախատեսվում է ստանալ շահառուների վերջնական ցանկը, որից հետո կսկսվի Հավաստագրերի տրամադրման գործընթացը, ինչը հնարավորություն կտա շահառուներին ՀՀ աշխատանքի և սոցիալական հարցերի նախարարության Միասնական սոցիալական ծառայության հետ պայմանագիր կնքած բանկերի կամ վարկային կազմակերպությունների միջոցով՝ հիփոթեքային վարկով ձեռք բերել անշարժ գույք կամ կառուցել անհատական բնակելի տուն։
Սակայն Ծրագրի մեկնարկից հետո առաջացել են մի շարք խնդիրներ՝ պայմանավորված պլանավորված  շահառուների թվի և դրա վերաբերյալ ստացված տեղեկատվության տարբերությամբ, անհրաժեշտ սահմանաչափերի և չափանիշների վերանայմամբ, ինչպես նաև որոշակի ընթացակարգերի վերանայմամբ և այդ ընթացակարգերն իրականացնողների շրջանակի հստակեցմամբ։  
1.2. Առկա խնդրի առաջարկվող լուծումը
Հաշվի առնելով ֆինանսական շուկայում տեղի ունեցած փոփոխությունների արդյունքում առևտրային բանկերի և վարկային կազմակերպությունների կողմից սահմանած նոր տոկոսադրույքներն ու իրավակիրառական պրակտիկան՝ ներկայացվող նախագծով առաջարկվում է՝ 
1. սահմանել, որ հիփոթեքային վարկի սպասարկման համար վճարված տոկոսների գումարների չափով վճարված եկամտային հարկի գումարները ենթակա են վերադարձման բացառապես շահառուի կողմից վճարված տոկոսների գումարների չափով։
2. վերանայել աջակցության չափերը։ Մասնավորապես՝ սահմանվում են սահմանամերձ բնակավայրերում գույք ձեռք բերելու կամ անհատական բնակելի տուն կառուցելու դեպքում հիփոթեքային վարկի մայր գումարի և տոկոսագումարների սուբսիդավորման սահմանաչափերը, ինչպես նաև նախատեսվում է սուբսիդավորել սեփականության իրավունքի գրանցման համար գանձված գումարը։ 
3. «ծրագրի մեկնարկի օրվա դրությամբ վերջին 12 ամիսների ընթացքում ձեռք բերվող անշարժ գույքը կամ հողատարածքը չի հանդիսացել շահառու ընտանիքի որևէ անդամի սեփականությունը, այդ թվում՝ չի պատկանել բաժնային սեփականությամբ» պայմանը փոփոխել, որպեսզի բացառվեն չարաշահումները և ծրագրի շրջանակներում շահառուին (կամ ընտանիքի որևէ անդամին) պատկանող գույքի ձեռք բերումը տվյալ շահառուի կողմից։  
4. հստակեցնել, որ ՀՀ մարզային բնակավայրերում բնակելի անշարժ գույքի ձեռքբերման կամ անհատական բնակելի տան կառուցման նպատակով աջակցությունը տրամադրվում է այն անձանց և նրանցից սերված ընտանիքներին, ովքեր նախքան Լեռնային Ղարաբաղում բնակվելը հաշվառված չեն եղել Լեռնային Ղարաբաղում։  
5. սահմանել հստակ ընթացակարգեր, ըստ անհրաժեշտության, տրամադրված հավաստագրերում փոփոխություններ կատարելու համար:

1. Կարգավորման առարկան
[bookmark: _GoBack]Նախագծով կարգավորվում են Լեռնային Ղարաբաղից տեղահանված անձանց բնակարանային ապահովության խնդիրների լուծման հետ կապված հարաբերությունները։

1. Լրացուցիչ ֆինանսական միջոցների անհրաժեշտության և պետական բյուջեի եկամուտներում և ծախսերում սպասվելիք փոփոխության մասին
Նախագծի ընդունման կապակցությամբ, ինչպես նաև հաշվի առնելով Հայաստանի Հանրապետությունում կամ Լեռնային Ղարաբաղում անշարժ գույք ձեռք բերելու հարցում շահառուների նախապատվությունների վերաբերյալ նախնական տեղեկատվության վերլուծության արդյունք երը, պետական կամ տեղական ինքնակառավարման մարմինների 2022 թվականի բյուջեներում տեղի կունենա ծախսերի ավելացում մինչև 360.66 մլն դրամի չափով:

1. Նախագծի մշակման գործընթացում ներգրավված ինստիտուտները, անձինք և նրանց դիրքորոշումը
Նախագիծը մշակվել է ՀՀ աշխատանքի և սոցիալական հարցերի նախարարության կողմից` շահագրգիռ գերատեսչությունների հետ համագործակցությամբ:

1. Ակնկալվող արդյունքը
Նախագիծն ընդունվելու դեպքում Լեռնային Ղարաբաղի առանձին շրջաններից տեղահանված ընտանիքների համար կստեղծվեն պայմաններ՝ հիփոթեքային վարկով բնակելի անշարժ գույք ձեռք բերելու կամ անհատական բնակելի տուն կառուցելու համար։ 

1. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ
Նախագիծը բխում է ՀՀ կառավարության 2021-2026թթ. ծրագրի 1-ին կետի 2-րդ ենթակետի 1-ին պարբերությունից, այն է՝ «Լեռնային Ղարաբաղի հետպատերազմյան վերականգնումը, տնտեսական կյանքի աշխուժացումը, տեղահանված բնակչության սոցիալական խնդիրների լուծումը, մշակութային ու կրոնական ժառանգության պահպանումը լինելու են Կառավարության ուշադրության կենտրոնում: Ջանք չի խնայվելու Լեռնային Ղարաբաղում արժանապատիվ և բարեկեցիկ կյանքի պայմաններ ստեղծելու համար: Այս նպատակներին Կառավարությունը հասնելու է Լեռնային Ղարաբաղի իշխանությունների հետ համագործակցության խորացման, ինչպես նաև Լեռնային Ղարաբաղի հետ գործակցության նոր ձևաչափերի ստեղծման միջոցով»:
